
Sud Bosne i Hercegovine

Суд Босне и Хецеговине

Broj: S1 3 Iž 049443 24 Iž                                                               
Sarajevo, 26.09.2024. godine



 
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Dinke Bešlagić-Čovrk kao predsjednice vijeća, Vesne Trifunović i Hilme Vučinića kao članova vijeća, odlučujući o žalbi političke stranke Stranke demokratske akcije – SDA sa sjedištem u Sarajevu ul. Mehmeda Spahe br. 14 koju zastupa generalni sekretar dr. Halil Genjac, izjavljenoj protiv odluke Centralne izborne komisije Bosne i Hercegovine broj: 05-01-07-5-1969/24 od 19.09.2024.godine, o utvrđenoj odgovornosti zbog preuranjene izborne kampanje i zloupotrebu javnih sredstava i resursa za promociju političke stranke, na nejavnoj sjednici, održanoj dana, 26.09.2024. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu, utvrđeno je da je politička stranka Stranka demokratske akcije-SDA odgovorna što je putem društvene mreže Facebook „SDA Zenica“ vodila izbornu kampanju u periodu preuranjen izborne kampanje i što je Nezir Pivić, premijer ZE-DO kantona, predsjednik Izvršnog odbora SDA Zenica, nosilac izvršne funkcije, te pristalica ove političke stranke spornu objavu podijelio na Facebook profilu i što je zloupotrijebio javna sredstva i resurs za promociju političke stranke kojoj pripada pa joj je na osnovu člana 6.7 stav 2. tačka 1) Izbornog zakona BiH i primjenom člana 19.9 stav 1. tačka 3) i 7) i stav 2. Izbornog zakona BiH izrečena novčana kazna u iznosu od 10.000,00 KM (slovima: deset hiljada konvertibilnih maraka). 
Protiv ove odluke žalbu je blagovremeno podnijela politička stranka Stranka demokratske akcije-SDA zbog povrede pravila postupka, pogrešno i nepotpuno utvrđenog činjeničnog stanja i pogrešne primjene materijalnog prava. Ukazuje da odluka ne sadrži razloge o odlučnim činjenicama koje navodi kao nesporne, niti su ponuđeni razlozi koji potvrtđuju dokazane činjenice. Objava na Facebook-u pozdravlja upsjeh kantonalne vlade i premijera i nadležnog kantonalnog ministra i ne sadrži stranačku identifikaciju premijera ili nadležnog ministra niti navodi njihov kandidatski status. Također imena drugih kandidata nisu navedena za Lokalne izbore 2024 godine niti je sadržan Program za ove izbore. Nezir Pivić premijer ZE-DO kantona objavu žalioca na društvenoj mreži podijelio je na ličnoj Facebook stranici što je CIK BIH smatrao zloupotrebom javnih sredstava, međutim, iz ovog ne proizilazi da je vršio promociju političkog subjekta stoga žalilac smatra da činjenično stanje nije potpuno i pravilno utvrđeno. Nezir Pivić kreirao je svoju Facebook stranicu 10. 07.2018. godine, finansira je iz ličnih sredstava a ne iz budžeta ZE-DO kantona i pri tome nije kandidat na Lokalnim izborima 2024 godine pa nije mogao ni zloupotrijebiti javne resurse u svrhu vođenja političke kampanje, jer se njegova stranica na društvenim mrežama ne smatra javnim resursom. Pri tome imenovani nije koristio službene kanale komunikacije, javne prostorije i druge javne resurse pa time nije mogao ni počiniti povredu za koju je žalilac proglašen odgovornim definisanu kao zloupotreba javnih sredstava pošto iz člana 7.2a stav 2. Izbornog zakona jer je potrebno da je javni resurs zloupotrijebljen u funkciji političke promocije. Smatrajući da nije ostvareno biće prekršaja ističe da nije bilo osnova za sankcionisanje i osporava visinu izrečene novčane kazne smatrajući je neopravdano visokom. Ukazuje da nisu cijenjene olakšavajuće okolnosti da se radi o izmjenama Zakona u smislu koje se prvi put prmjenjuju odredbe o preuranjenoj kampanji, nedostaje praksa CIK-a i Apelacionog odjela Suda BiiH o radnjama koje predstavljaju izbornu kampanju, da je postupak vođen po prijavma sa nepoznatih e-mail adresa i da se sve prijave odnose na vrlo kratak interval od početka do sredine mjeseca jula i da je CIK po prijavama iz jula mjeseca donosio odluke tek u septembru. Stoga predlažu da ukoliko sud utvrdi odgovornost žalioca ima u vidu da se svrha kažnjavanja može postići i izricanje minimalne novčane kazne. 

U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu jer je pobijana odluka donesena na pravilan i potpun načiin na osnovu utvrđenja da je politički subjekt objavom na svojoj Facebook stranici vršio preuranjenu izbornu kampanju i da je nosilac mandata žalioca ovu objavu  zloupotrebljavajući javnu funkciju za promociju političke stranke kojoj pripada.
Žalba nije osnovana.
Prema stanju u spisu proizlazi da je Centralna izborna komisija Bosne i Hercegovine dana 15.07.2024. godine zaprimila informaciju sa dokazima, od Udruženja za borbu protiv korupcije Transparensy International BiH, o kršenju odredbi 7.1 i 7.2a Izbornog zakona BiH jer je premijer Zeničko-Dobijskog kantona ujedno i predsjednik izvršnog odbora SDA Zenica, Nezir Pivić, na svojoj službenoj Facebook stranici dijelio uspjehe javnih institucija predstavljajući ih kao svoje i uspjehe političke stranke kojoj pripada, te da je Gradski odbor SDA Zenica na svojim stranicama promovisao svog člana koji je ujedno i premijer kantona.

Dostavljeni prigovor Centralana izborna komisija BiH cijenila je kao inicijativu za postupanje po službenoj dužnosti, koju je dostavila na izjašnjenje političkoj stranci Stranka Demokratske akcije-SDA i nosiocu mandata Neziru Piviću. Nakon uvida u dostavljene dokaze-snimke objava, te data izjašnjenja, donijela osporenu odluku o utvrđenoj odgovrnosti žalioca jer SDA Zenica na društvenoj mreži Facebook vodila preuranjenu izbornu kampanju, a koju spornu objavu je podijelio na svom profilu iste društvene mreže Nezir Pirić premijer Zeničko-Dobojskog kantona na koji način je zloupotrijebio javna sredstva i resurse za promociju političke stranke, čime su prekršena pravila ponašanja u izbornom periodu iz člana 7.1, 7.2a stav 2. tačka a)  Izbornog zakona BiH.


Cijeneći pravilnost i zakonitost pobijane odluke Centralne iznorne komisije BiH apelaciono vijeće je utvrdilo da je donesena nakon uvida u kompletan spis predmeta i da je na utvrđeno činjenično stanje pravilno primjenjeno materijalno pravo.
Prije svega u pobijanoj odluci cijenjena je odredba člana 1.1 a stav 1 tačka 8  Izbornog zakona (Sl. glasnik BiH br. 23/01 sa izmjenama) koja propisuje da preuranjena kampanja predstavlja svaki oblik radnji iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje. Kada se cijeni da je odredbom tačke 7 citiranog člana propisano da period izborne kampanje počinje 30 dana prije otvaranja biračkih mjesta i završava 24 sata prije otvaranja biračkih mjesta, tokom kojeg perioda subjekti na zakonom utvrđen način upoznaju birače i javnost sa programima i kandidatima za predstojeće izbore, nesumnjivo da svaka promocija političke partije prije zakonom propisanog perioda je preuranjena pa tako i objava na društvenoj mreži Facebook Stranke demokratske akcije Zenica iz juna 2024. godine koju je na svojoj stranici prenio i predsjednik izvršnog odbora SDA Zenica i premijer Zeničko Dobijskog kantona Nezir Pivić, pod uslovom da njegov sadržaj ima karakter izborne kampanje.

Citirana odredba pod izbornom kampanjom podrazumjeva upoznavanje birača i javnosti sa programom i kandidatima. Sadržaj objave koju je na svojoj služebnoj stranici objavio SDA Zenica ne predstavlja odobravanje uspjeha kantonalne vlade, premijera i nadležnog kantonalnog ministra, te izražavanje zadovoljstva što se oživljava tranicionalna manifestacija, kako to neosnovano žalba ukazuje. Iz sadržaja objave jasno proizilazi da se vrši promocija političkog subjekta Stranka demokratske akcije koja se definiše kao najveća politička snaga u bošnajčkom narodu i u cjelokupnom patriotskom bloku u BiH, imenuju se trenutni nosioci funkcija ove stranke, protivne političke opcije optužuju za uskraćivanje podrške, a manifestacija povodom koje je data objava označava kao jedan od prioritetnih sadržaja u izbornoj platformi SDA, uz ukazivanje da je ova politička snaga posvećena stvaranju kvalitetnijih uslova za rad i život u ovom kantonu. Navedne objava, prema zaključku ovog vijeća ime sve elemente izborne kampanje, pa je time Centralna izborna komisija u pobijanoj odluci pravilno utvrdila da označeni dijelovi objave imaju karakter izborne kampanje i da imaju za cilju uticaj na birače i njihovu volju na predstojećim izborima. 

Budući da odredba člana 7.1 Izbornog zakona zabranjuju preuranjenu izbornu kampanju putem elektronskih, onlajn i štampanih medija, putem društvenih mreža ili bilo kojeg oblika javnog oglašavanja kampanje, Centralna izborna komisija BiH pravilno je ocijenila da predmetna objava SDA Zenica, data upravo za vrijeme izbornog procesa, kako u pogledu sadržaja objave, tako i u pogledu načina i vremena objavljivanja, ima elemente preuranjene izborne kampanje.

Navedenu objavu SDA Zenica, prenio je na svojoj Facebook Stranici Nezir Pivić, predsjednik Izvršnog odbora SDA Zenica i aktuelni premijer Zeničko dobojskog kantona, to je uz povredu odredbi Izbornog zakona BiH zasnovanog na postupanju političkog subjekta, protivno zakonu postupio i njihov pristalica Nezir Pirić. Pobijanom odlukom utvrđenoje da je imenovani postupio protivno odredbi člana 7.2 stav 2 tačka a) Izbornog zakona jer je za promociju političke stranke kojoj pripada zloupotrijebio javno sredstvo i resurs.
Odredba člana 7.2a Izbornog zakona u stavu 1 propisuje da je nosiocima vlasti i nosiocima mandata zabranjena zloupotreba javnih sredstava. U stavu 2  citirana odredba definiše u čemu se podrazumjeva zloupotreba javnih sredstava, te pod tačkom a) propisuje da je to korištenje pozicije rukovodioca organa ili ustanove za javnu promociju sebe kao kandidata ili političkog subjekta kome pripada, kroz javnu promociju organa iliustanove.
U postupanju Nezira Pirića ostvarila su se obilježja zloupotrebe javnih sredstava iz navedene tačke jer je prenio objavu koja promoviše politički subjekt kome pripada, koristeći se pozicijom premijera. Time je u pobijanoj odluci Centralna izborna komisija pravilno utvrdila postupanje protivno zakonu i kod nesumnjive promocije političke stranke nebitno je da imenovani nije promovisao sebe kao kandidata, na što žalba neosnovano ukazuje. Takođe nebitno je ukazivanje žalbe da imenovani nije zlopuotrijebio druga javna  sredstva propisana preostalim tačkama člana 7.2. stav 2 Izbornog zakona jer njihova zloupotreba nije ni stavljena na teret žaliocu.
Pravilnom primjenom odredbe člana 19.9 stav 1 tačka 3) i 7) i stav 2 Izbornog zakona za utvrđene povrede političkog subjekta i njegovog pristalice izrečena je novčana kazna u iznosu od 10.000,00 KM. Pri tome CiK je cijenio da se radi o ponovljenom prekršaju, da je politički subjekta kažnjen u ovom izbornom ciklusu 11 puta od čega 10 puta za preuranjenu izbornu kampanju, a jednom zbog zloupotrebe javnih sredstava. U odmjeravanju novčane kazne u zakonom propisanom rasponu od 3.000,00 KM-30.000,00 KM, vijeće na osnovu obrazloženih razloga nije utvrdilo proizvoljnost u odlučivanju, na koju nemaju uticaja okolnosti na koje žalba ukazuje jer bi se njihovom primjenom izgubila svrha sankcionisanja.
               Obzirom na navedeno, po ocjeni ovog vijeća, pobijana Odluka Centralne izborne 
      komisije BiH je pravilna i zakonita, a žalba neosnovana, pa je istu, primjenom odredbe člana 
      81 stav 1 Zakona o upravnim sporovima Bosne i Hercegovine (Službeni glasnik BiH,  broj 
      19/02 -74/10), valjalo odbiti.
                                                                                     PREDSJEDNICA VIJEĆA

                                                                                                S U D I J A

                                                                                        Dinka Bešlagić-Čovrk
Sud Bosne i Hercegovine, Sarajevo, ul. Kraljice Jelene br. 88

